
1. Անհրաժեշտությունը
Վերջին տարիներին Հայաստանում ներդրումները, այդ թվում` օտարերկրյա ուղղակի ներդրումները (այսուհետ` ՕՈՒՆ), դրսևորել են տատանողական դինամիկա, մասնավորապես` մինչճգնաժամային շրջանում գրանցվում էր ներդրումների աճ, ինչին հաջորդեց ներդրումների կտրուկ անկումը 2009 թվականի ճգնաժամի ընթացքում, իսկ հետագայում դրսևորվեց անկայուն դինամիկա:
Մյուս կողմից ՀՀ-ում անկախացումից ի վեր, չնայած «բաց դռների» քաղաքականության իրականացմանը, ներդրումային քաղաքականությանն առնչվող գրեթե ոչ մի փաստաթուղթ չի ընդունվել, բացառությամբ 1994 թվականին ընդունված «Օտարերկրյա ներդրումների մասին» ՀՀ օրենքի, որը ներկայումս որոշակի վերանայման կարիք ունի: Միևնույն ժամանակ տարբեր ռազմավարական փաստաթղթերում գործնականում գրեթե անդրադարձ չի կատարվել ներդրումային քաղաքականությանը և ներդրումային միջավայրին:
Այս պայմաններում ներդրումների, և հատկապես` ՕՈՒՆ-ի ավելացումը, ներդրումային գործունեության ակտիվացումը, ներդրումային միջավայրի բարելավումն ապահովելու նպատակով խիստ կարևորվում է և անհրաժեշտ է համապատասխան տեսլականի և հստակ գործողությունների ծրագրի առկայություն, ինչը հնարավորություն կընձեռի ունենալ հստակ պատկերացում ներդրումների հետ կապված խնդիրների, դրանց լուծումների և ներդրումային միջավայրի բարելավմանն ուղղված միջոցառումների վերաբերյալ:
Այդ նպատակով մշակվել է ՀՀ ներդրումային քաղաքականության հայեցակարգը, որի միջոցառումների ծրագիրը հիմք է հանդիսանալու փուլ առ փուլ լուծելու վերոնշյալ խնդիրները համապատասխան ռազմավարությունների և միջոցառումների իրականացման միջոցով: 
Հայեցակարգի ընդունումն ու միջոցառումների ծրագրի իրականացումը կհանգեցնեն Հայաստանում ներդրումների ծավալների մեծացմանը, ներդրումային և գործարար բարենպաստ միջավայրի ձևավորմանը, կարգավորող միջավայրի թափանցիկության բարձրացմանը, ներդրումային նոր մեխանիզմների ներդրմանը, ինչն էլ իր հերթին կնպաստի նոր աշխատատեղերի ստեղծմանը, երկրի մրցակցային առավելությունների ամրապնդմանը և վերջինիս հիման վրա տնտեսական զարգացման ապահովմանը: 
Միաժամանակ հարկ է նշել, որ նախագծի ընդունումը պայմանավորված է այն հանգամանքով, որ վերջինս հանդիսանում է 2014 թվականին Հայաստանի Հանրապետության և Վերակառուցման և զարգացման միջազգային բանկի միջև  ստորագրված «Առևտրի խթանման և որակի ենթակառուցվածքի ծրագիր» վարկային համաձայնագրի առանձին կետ, ըստ որի` առանց հայեցակարգի ընդունման հնարավոր չէ ստանալ համապատասխան միջոցները:

1. Ընթացիկ իրավիճակը և խնդիրները
Հայաստանում ներկայումս ներդրումային գործունեությանն առնչվող օրենսդրության մեջ առկա են բացեր, մասնավորապես` ոլորտը կարգավորող միակ իրավական ակտը` «Օտարերկրյա ներդրումների մասին» ՀՀ օրենքը, ընդունման պահից` 1994 թվականից ի վեր փոփոխությունների չի ենթարկվել, մինչդեռ գործարար և ներդրումային միջավայր հասկացությունը զգալիորեն ընդլայնվել է և կրել բովանդակային փոփոխություններ:
Միաժամանակ ՀՀ-ում բացակայում են ՕՈւՆ-ների ֆորմալ ռազմավարություն ու ոլորտային մակարդակում մրցունակության համակարգային ուսումնասիրություններ: Թեև Հայաստանում իրականացվում է ներդրումների խրախուսման հետևողական քաղաքականություն` հիմնած «բաց դռների» քաղաքականության մոտեցման վրա, այնուամենայնիվ ներկայումս ՀՀ կառավարության տրամադրության տակ առկա խրախուսման գործիքները, ինչպես նաև դրանց կիրառման հնարավորությունները դեռևս սահմանափակ են  և ունեն վերանայման կարիք:
Այդ ուղղությամբ արդեն իսկ տարվել են որոշակի աշխատանքներ, մասնավորապես` 2015 թվականի մարտի 18-ին Հայաստանի Հանրապետության կառավարության (ի դեմս` ՀՀ էկոնոմիկայի նախարարության), Հայաստանի զարգացման հիմնադրամի և Միջազգային ֆինանսական կորպորացիայի միջև ստորագրվել է խորհրդատվական համաձայնագիր, որի միջոցառումների ցանկի առաջին կետով նախատեսված է մշակել ներդրումային բարեփոխումների ճանապարհային քարտեզ, ինչի հիման վրա էլ մշակվել է սույն նախագիծը: Վերջինիս նպատակն է ունենալ համապատասխան հայեցակարգ և միջոցառումների ծրագիր` ուղղված լուծելու ոլորտի հիմնական խնդիրները` ներդրումային միջավայրի բարելավում, օրենսդրական դաշտի կատարելագործում և ՀՀ տնտեսության մեջ ներդրումների, այդ թվում` օտարերկրյա ուղղակի ներդրումների խրախուսում:

1. Տվյալ բնագավառում իրականացվող քաղաքականությունը
Սույն նախագիծը համահունչ է Հայաստանի Հանրապետության 2014-2025թթ. հեռանկարային զարգացման ռազմավարական ծրագրի, ինչպես նաև ՀՀ կառավարության գործունեության ծրագրի գերակայություններին: 

1. Կարգավորման նպատակը և բնույթը
Սույն նախագծով տրվում են հայեցակարգային մոտեցումներ և միջոցառումների հստակ ծրագիր` ուղղված ներդրումային ոլորտը կարգավորող օրենսդրական և ենթաօրենսդրական դաշտի կատարելագործմանը, ՕՈւՆ-ների ֆորմալ ռազմավարության մշակմանը, ներդրումների խրախուսման հետևողական քաղաքականության իրականացմանը և ներդրողների պաշտպանության հետ կապված տարաբնույթ խնդիրների լուծմանը: 
Միաժամանակ նախագծով տրվում է Հայաստանի Հանրապետության ներդրումային քաղաքականության սահմանումը, սահմանվում են վերջինիս նպատակներն ու խնդիրները, բացահայտվում է կապը այլ ոլորտների հետ, նախանշվում են ներդրումային քաղաքականության իրականացման հիմնական սկզբունքները, ոլորտի կարգավորումները համապատասախանեցվում են միջազգային առաջադեմ չափանիշներին, ինչպես նաև հստակեցվում է ՀՀ կառավարության կողմից ձեռնարկվելիք միջոցառումները ՀՀ ներդրումային քաղաքականության արդիականացման ուղղությամբ:

1. Նախագծի մշակման գործընթացում ներգրավված ինստիտուտները և անձիք
ՀՀ էկոնոմիկայի նախարարություն, դոնոր կազմակերպություններ, գործարար համայնք, այլ շահագրգիռ մարմիններ:

1. Ակնկալվող արդյունքը
ՀՀ-ում ներդրումային և գործարար բարենպաստ միջավայրի ձևավորում, կարգավորող միջավայրի թափանցիկության բարձրացում, երկրի մրցակցային առավելությունների բացահայտում, Հայաստանում իրականացվող ներդրումների ծավալների մեծացում, շուկայական ենթակառուցվածքի զարգացում, որակյալ և բարձր վարձատրվող աշխատատեղերի ստեղծում, մարդկային կապիտալի զարգացում և այդ բոլորի հիման վրա` տնտեսական կայուն աճի և բնակչության բարեկեցության ապահովում:

